
 
 

Mannauðsstefna Fjallabyggðar 

 
Markmið 
Markmið mannauðsstefnu Fjallabyggðar er að mynda einfaldan og skýran ramma um 
hlutverk starfsmanna sveitarfélagsins annars vegar og sveitarfélagsins sem 
vinnuveitanda hins vegar.  Að tryggja að hjá Fjallabyggð starfi hæft og ánægt starfsfólk 
sem hefur það að meginmarkmiðið að veita góða þjónustu.  
 
Mannauðsstefnan á að stuðla að góðum starfsanda og góðum starfsskilyrðum fyrir 
starfsmenn auk þess sem ábyrgð starfsfólks og sveitarfélagsins er skýr.  Fjallabyggð hefur 
það að markmiði að vera eftirsóknarverður vinnustaður á öllum starfsstöðvum 
sveitarfélagsins og kappkostar að laða að sér hæft og áhugasamt starfsfólk. 
Þverfaglegt samstarf milli deilda/sviða er í forgrunni, með það að leiðarljósi að starfsfólk 
upplifi Fjallabyggð sem sameinaðan og samstæðan vinnustað. Sveitarfélagið styðst við 
þrjú lykilgildi sem leiðarljós í öllu sínu starfi og stefnumótun. 
 
Leiðarljós og gildi  
Í mannauðsstefnu Fjallabyggðar eru þrjú lykilgildi höfð að leiðarljósi til að tryggja faglegt, 
sanngjarnt og árangursríkt starf. Þessi gildi eru: 

1. Fagmennska – Fjallabyggð leggur áherslu á að allt starf sé unnið af ábyrgð, 
heiðarleika og metnaði. Starfsfólk sveitarfélagsins er hvatt til að tileinka sér og 
viðhalda faglegri þekkingu og færni sem tryggir gæði í þjónustu við íbúa. 

2. Samvinna – Sveitarfélagið leggur mikla áherslu á þverfaglegt samstarf og 
gagnkvæmt traust milli deilda, stofnana og starfsfólks. Með góðri samvinnu er 
stuðlað að sterkum vinnustað þar sem virðing og gagnkvæmur skilningur eru í 
forgrunni. 

3. Framsækni – Fjallabyggð stefnir að því að vera leiðandi í nýsköpun, sjálfbærni og 
þróun þjónustu. Lögð er áhersla á að nýta tækni og nýjungar til að bæta 
starfsaðstæður, þjónustu og rekstur sveitarfélagsins með framtíðarsýn að 
leiðarljósi. 

Þessi gildi endurspegla skuldbindingu Fjallabyggðar við að vera fyrirmyndarvinnustaður 
þar sem bæði starfsfólk og íbúar sveitarfélagsins upplifa traust, virðingu og framfarir. 

 

 



 
 

 

 

Starfsumhverfið 
 

1. Starfsfólk 
1.1. Ráðningar starfsfólks 

Leitast er við að hafa faglegt ráðningarferli í öll störf hjá sveitarfélaginu.  Að 
jafnaði skulu störf vera auglýst þar sem fram kemur starfslýsing, verkefni, 
kröfur um reynslu og menntun og hvers er krafist af umsækjendum.  
Yfirmenn stofnana og/eða deildarstjórar yfirfara allar umsóknir og leggja 
mat á hvaða umsækjendur koma helst til greina, taka viðtöl við þá sem 
uppfylla öll skilyrði og leggja fram rökstuðning fyrir hugsanlegum 
ráðningum.  Yfirumsjón með ráðningum hefur fjármála – og stjórnsýslusvið 
Fjallabyggðar.  

1.2. Viðverustjórnun 
Starfsmönnum og stjórnendum Fjallabyggðar ber að fylgja reglum 
Fjallabyggðar um skráningu fjarvista starfsfólks á vinnutíma sem finna má 
í starfsmannahandbók og kynna sér stefnu og viðbrögð Fjallabyggðar vegna 
fjarvista og endurkomu til vinnu sem jafnframt má finna í 
starfsmannahandbók.  Það er á ábyrgð yfirmanns viðkomandi stofnunar 
og/eða deildarstjóra að ofangreindum reglum og stefnu sé fylgt í hvívetna. 

1.3. Starfsþróun og fræðsla 
Mikilvægt er að viðhalda og efla þekkingu og hæfni innan allra stofnana 
Fjallabyggðar í samræmi við þá þjónustu er sveitarfélaginu er ætlað að 
sinna.  Fjallabyggð leggur áherslu á að: 
- Sveitarfélagið bjóði starfsfólki upp á tækifæri til starfsþróunar með 

aðgengi að  fræðslu og menntun eftir því sem við á. 
- Starfsfólk hafi tækifæri til þess að koma hugmyndum sínum á framfæri 

um þróun vinnustaðarins og starfsskilyrði með auðveldu aðgengi að 
stjórnenda viðkomandi stofnunar/deildar 

- Starfsfólk hafi tækifæri til þess að fara í starfsþróunarviðtöl hjá næsta 
yfirmanni a.m.k. einu sinni á ári með það að markmiði að starfsfólk 
staðni ekki í starfi heldur vaxi með hverju verkefni 

 
 



 
1.4. Jafnrétti og jafnræði 

Unnið skal markvisst að jafnræði á vinnustöðum Fjallabyggðar og er hvers 
kyns mismunun eða vanvirðing ekki liðin innan starfsemi sveitarfélagsins. 
- Stuðla skal að jöfnum hlut kynja í öllum störfum 
- Tryggja skal að almenn réttindi og skyldur starfsfólk séu í samræmi við 

gildandi lög og kjarasamninga 
- Fylgja skal jafnlaunastefnu Fjallabyggðar sem samþykkt var í 

september 2021 og finna má í starfsmannahandbók. 
- Huga skal sérstaklega að aðlögun starfsfólks af erlendum uppruna og 

bjóða þeim upp á íslenskunám sé þess þörf.   
1.5. Upplýsingamiðlun 

Tryggja skal að starfsfólk hafi greiðan aðgang að upplýsingum sem tengjast 
daglegum störfum þess og að reglulegir starfsmannafundir séu haldnir í 
öllum stofnunum og deildum sveitarfélagsins til að tryggja 
upplýsingaflæði.  
Starfsmannahandbók með helstu upplýsingum er aðgengileg á heimasíðu 
Fjallabyggðar.   

1.6. Umhverfi og heilsa 
Fjallabyggð leggur áherslu á öryggi, vellíðan og heilbrigði starfsfólks og 
hefur sett sér velferðarstefnu til að tryggja sem besta eftirfylgni.  
Velferðarstefna er birt í starfsmannahandbók Fjallabyggðar. 
Starfsfólk fær stuðning til heilsueflingar og hreyfingar skv. ákvörðun 
bæjarstjórnar í fjárhagsáætlun hverju sinni.  

1.7. Starfslok 
Stjórnendur skulu eiga starfslokasamtöl við starfsfólk til að fara yfir 
verksvið og ástæður þess að viðkomandi hættir störfum.  Ef möguleiki er á 
skal bjóða starfsfólki minna krefjandi störf og minnkað starfshlutfall þegar 
starfslok vegna aldurs færast nær. 

 

2. Stjórnun/stjórnendur 
2.1. Leiðarvísir stjórnenda 

Mannauðsstefnan er leiðarvísir stjórnenda stofnana og deilda 
Fjallabyggðar um hvernig best er að skipuleggja störf starfsfólks og hvernig 
hægt er að láta starfsfólki líða sem best á vinnustaðnum.       

2.2. Boðleiðir og samvinna 
Stjórnendur leitast við að hafa boðleiðir stuttar og skilvirkar og eru ábyrg 
fyrir því að miðla og deila þekkingu á meðal starfsmanna.  
 



 
2.3. Aðgengi 

Stjórnendur leitast við að vera aðgengilegir starfsmönnum, ganga fram 
með góðu fordæmi, hvetja til þekkingaröflunar og stuðla að góðum 
samskiptum sem leiða til virkrar þátttöku starfsfólks.  

2.4. Móttaka nýs starfsfólks 
Yfirmenn (yfirmenn stofnana/deildarstjórar) taka á móti nýju starfsfólki og 
innleiða í nýtt starf.  Til hliðsjónar skulu yfirmenn hafa gátlista um móttöku 
nýs starfsfólks sem allar stofnanir hafa aðgang að og finna má hér.  
Mikilvægt er að bæði stjórnandi og nýr starfsmaður staðfesti að farið hafi 
verið yfir gátlistann og uppfyllt þau atriði sem þar koma fram.  Ef mögulegt 
er skal jafnframt fá einn starfsmann hjá viðkomandi stofnun eða deild til 
þess að aðstoða nýtt starfsfólk að komast inn í starfið.   

 
Mælingar og eftirfylgni 
Tryggja skal markvissar mælingar og skýra eftirfylgni með þáttum mannauðs, m.a. með 
starfsánægjukönnunum og þjónustukönnunum meðal íbúa.  
 
Samþykkt í bæjarráði Fjallabyggðar 21.mars 2025 og staðfest í bæjarstjórn 
Fjallabyggðar þann 27.mars 2025. 
 
 

 
 
 
  

 
 

 


